‘Sbardun i’r Meddwl’ gan Siôn Meredith.


Meddwl am.....hil-laddiad.

Os dych chi’n clywed yr enw Rwanda am be dych chi’n feddwl? Ai am genocide, hil-laddiad? Mewn can niwrnod o dywallt gwaed yn 1994, bu farw tua 800,000 o bobl – aelodau o lwyth y Tutsi yn bennaf. Nid yn Rwanda yn unig y digwyddodd y fath beth. Does ond rhaid enwi Cambodia, yr Almaen, Bosnia a Darfur.

Yn Darfur, rhanbarth yng ngorllewin Swdan, lladdwyd dros dri chan mil o bobl gyffredin mewn ymladd ffyrnig rhwng 2003-2005. Er bod cadoediad bregys yn bodoli mae dros dwy filiwn o bobl ar ffo o’u cartrefi o hyd, yn byw mewn gwersylloedd heb ddigon o fwyd na dŵr glân. 

A’r wers o drasiedi Rwanda? Golchi ei dwylo o’r llanast wnaeth y gymuned ryngwladol. Disgynnodd cri trigolion Rwanda ar glustiau byddar. Doedd a wnelo fo ddim byd â ni nag oedd? Bu’n rhaid i’r Cenhedloedd Unedig dynnu allan. Er bod y Cadfridog Dellaire oedd yn arwain milwyr y Cenhedloedd Unedig yn Rwanda wedi rhybuddio Kofi Annan (pennaeth lluoedd cadw’r heddwch y C.U. yn 1994) am y sefyllfa enbyd oedd ar gychwyn, fe anwybyddwyd ei rybudd. Gwrthododd y biwrocratiaid a’r gwleidyddion gymryd y rhybuddion o ddifri. Erbyn iddyn nhw dderbyn y ffaith bod na hil-laddiad yn digwydd roedd hi’n rhy hwyr i achub bywydau’r cannoedd o filoedd a chafodd eu llofruddio’n erchyll.  

Ar ôl trasiedi Rwanda, cyhoeddwyd yn hyderus ac eofn bod y Cenhedloedd Unedig wedi dysgu gwersi, ac na ellid gadael i beth fel hyn fyth ddigwydd eto. Ac eto, heddiw, y cyfan all milwyr yr Undeb Affricanaidd ei wneud yn Darfur yw casglu tystiolaeth. Does gynon nhw mo’r mandad na’r adnoddau i amddiffyn yr un enaid byw. 
Be wnawn ni wrth weld sefyllfaoedd fel hyn? 

Dyn ni’n teimlo’n anobeithiol; yn rhy wan, yn rhy ddi-nod a disylw i wneud unrhyw beth i helpu’r sefyllfa. Petaen ni’n enwog, yn wirioneddol gyfoethog, neu’n bwerus, gallen ni siarad yn uchel a thynnu sylw’r cyfryngau i’n sefyllfaoedd. Neu fel allen ni roi pwysau ar yr unigolion iawn, sy’n gweithio yn y swyddi iawn er mwyn iddyn nhw wneud rhywbeth. Ond beth? Os ydy milwyr o Brydain yn cael eu gyrru i helpu mewn sefyllfaoedd dramor mae nifer ohonyn nhw’n marw – sut mae trin sefyllfaoedd dyrys fel hyn?

Mor aml dyn ni’n sylweddoli mor fach ydyn ni. Does na neb yn mynd i wrando arnon ni go iawn. Does na neb am wneud rhywbeth am bod ni’n dweud wrthyn nhw. Yn aml iawn mae’n hawdd gwylltio wrth gredu mai unigolion pwerus sy’n rhedeg y byd. Penderfyniad dyn mewn swyddfa olygodd bod y wybodaeth am hil-laddiad Rwanda wedi cael ei anwybyddu. 
Be wnawn ni â theimladau fel hyn? 

Credu bod yr Arglwydd yn ben ar y cyfan; credu na fydd yr euog yn cael dianc; credu bod gweddïau taer yn cael eu hateb; a chofio, er bod ffyrdd Duw tu hwnt i’n deall ni, ei fod yn Dduw cariad a goleuni nid casineb a thywyllwch. Ac i goroni’r cyfan, cofio bod y frwydr yn erbyn drygioni a mileindra, yn erbyn trais, casineb a phob achos poen wedi eu hennill i ni drwy farwolaeth Crist ar y groes.
Felly beth am Dduw? Dych chi ddim yn meddwl y bydd e’n amddiffyn y bobl mae wedi eu dewis iddo'i hun? Fydd e ddim yn oedi! Bydd yn ymateb ar unwaith i’r rhai sy’n galw arno ddydd a nos! Dw i'n dweud wrthoch chi, bydd yn rhoi dedfryd gyfiawn iddyn nhw, a hynny ar frys!   (Luc 18:7-8)
O flaen popeth arall dw i’n pwyso arnoch chi i weddïo dros bawb – pledio a gweddïo’n daer; gofyn a diolch i Dduw ar eu rhan nhw. Dylech chi wneud hynny dros frenhinoedd a phawb arall mewn safle o awdurdod, er mwyn i ni gael heddwch a llonydd i fyw bywydau duwiol a gweddus. Mae gweddïo felly yn beth da i’w wneud, ac yn plesio Duw sydd wedi'n hachub ni. (1 Timotheus 2:1-3)
Dw i hefyd am i chi sylweddoli mor anhygoel ydy’r nerth sydd ar gael i ni sy'n credu. Dyma'r pŵer aruthrol wnaeth godi'r Meseia yn ôl yn fyw a'i osod i eistedd yn y sedd anrhydedd ar ochr dde Duw yn y byd nefol. Mae’n llawer uwch nag unrhyw un arall sy’n teyrnasu neu’n llywodraethu, ac unrhyw rym neu awdurdod arall sy’n bod. Does gan neb na dim deitl tebyg iddo – yn y byd yma na’r byd sydd i ddod! Mae Duw wedi rhoi popeth dan ei awdurdod. Mae wedi ei wneud e yn ben ar y cwbl – er lles yr eglwys.                                                (Effesiaid 1:19-23)
Wedyn bydd y diwedd wedi dod – bydd y Meseia’n trosglwyddo'r deyrnas i Dduw y Tad ar ôl dinistrio pob gormeswr, awdurdod a grym drygionus. Rhaid i’r Meseia deyrnasu nes bydd ei holl elynion wedi cael eu sathru dan draed. A’r gelyn olaf i gael ei ddinistrio fydd marwolaeth.                                                             (1 Corinthiaid 15:24-27)
Byddan nhw'n rhyfela yn erbyn yr Oen, ond bydd yr Oen yn ennill y frwydr am ei fod yn Arglwydd ar arglwyddi ac yn Frenin ar frenhinoedd. A bydd ei ddilynwyr ffyddlon – y rhai sydd wedi eu galw a'u dewis ganddo – yn rhannu’r fuddugoliaeth gydag e.                     (Datguddiad 17:4)

